
Alþingi ályktar að skora á ríkisstjórnina að hlutast til um, að eins fljótt og
við verður komið fari fram ýtarleg athugun á því, hvernig bæta megi símasam-
bandið milli Reykjavíkur og Austurlands, og að hún beiti sér fyrir úrbótum þegar
er niðurstöðum þeirrar athugunar liggja fyrir.

Greinargerð.
Símasambandið milli Reykjavíkur og Austurlands hefur jafnan verið með þeim

hætti, að algerlega er óviðunandi. Raunar gegnir sama máli um símasamband Aust-
firðinga við ýmsa aðra landshluta, en það er ekki eins tilfinnanlegt, því að þangað
þarf minna að sækja. Símalínan til Austurlands liggur um Suðurland. Þar er biIana-
hætta mjög míkil' vegna vatnavaxta, enda hefur oft verið sambandslaust dögum og
jafnvel vikum saman vegna náttúruhamfara. Hefur þá orðið að notast við síma-
linuna, sem liggur um Norðurland, en oftast er erfiðleikum bundið að fá símtöl
afgreidd þá leiðina og yfirleitt ekki önnur en hraðsamtöl.

En bilanahættan er samt ekki það versta. Hitt er miklu alvarlegra, að lands-
síminn er alls ekki fær um að fullnægja eftirspurninni. Tekur oft langan tíma að ná
sambandi við Reykjavík, og er það mjög bagalegt og getur auðveldlega valdið ein-
staklingum og stofnunum tjóni.

Vegna hinnar slæmu símaþjónustu er mikið um hraðsamtöl, en þegar svo er
komið, að meginhluti símtalanna er hraðsamtöl, jafngilda þau í raun og veru al-
mennum símtölum. En landssíminn hagnast á þessu ófremdarástandi, því að hann
fær þrefalda greiðslu fyrir hvert viðtalsbil.

Ástandið i þessum efnum hefur stórlega versnað að undanförnu. Með auknu
athafnalífi og vaxandi viðskiptum vex þörfin fyrir símaþjónustuna. Þá er og þess
að geta, að varnarliðið á Langanesi og Stokksnesi mun nota símann mjög mikið, en
það eykur enn á erfiðleika Austfirðinga við að fá viðunandi símaafgreiðslu.

Austfirðingar hafa margoft kvartað yfir þessu ástandi, en ekki hefur það borið
neinn sýnilegan árangur. Ár eftir ár hefur t. d, Fjórðungsþing Austfirðinga krafizt
úrbóta í þessum efnum. Á ársfundi þess að Egilsstöðum 10.-11. sept. s. l. voru
þessar kröfur enn ítrekaðar. Jafnframt var bent á, að taka bæri til athugunar,
hvort heppilegasta lausnin á þessum vandkvæðum væri ekki að koma á þráðlausu
sambandi milli Reykjavíkur og Austurlands. Enn fremur var þess krafizt, að stór-
lega væru takmörkuð afnot varnarliðsins á Langanesi og Stokksnesi af langlínum
landssímans á meðan landssíminn er ekki fær um að lúta Austfirðingum viðunandi
símaþjónustu í té.


